
juan jose campanella - zinema zuzendaria 

«Jende asko bere herria saltzeko prest dago» 

Krisi ekonomikoak jotako Buenos Airesko klub baten eta hango bazkideen gainbeheraren istorioa kontatu du 'Luna de Avellaneda'-n. 

iRUNE BERRO - BILBO 

El mismo amor, la misma lluvia pelikularekin hasi eta El hijo de la novia-rekin jarraitu zuen trilogia itxi du Juan Jose Campanella zuzendari argentinarrak Luna de Avellaneda-rekin. Aurreko filmetan bezalaxe, Ricardo Darinek egin du pertsonaia nagusiaren papera. Ostiraletik aurrera ikusi ahalko da Euskal Herriko zinema aretoetan. 
Filmari izena ematen dion klubean biltzen diren jendeen istorioak eta bizi diren herrialdearen egoera oso parekoak dira. Gainbeheran daude denak. Argentinaren egoerari buruzko metafora al da filma? 

Mundu indibidualista batean bizirik irauten saiatzen den jendearen istorioa kontatzen du filmak. Beren herriko jendearekin eratu zuteneko espazio eta bizimodua berreskuratu nahi dute. Alabaina, pelikulako pertsonaiek nozitzen duten arazo hori ez dut uste Argentinan soilik ematen denik; globalizazioaren ondorioz, ezagutzen ditudan herrialde garatu guztietan gertatzen dela esango nuke. Beraz, Argentinaren egoeraren metafora baino gehiago, filma munduko errealitatearen metafora dela uste dut. 
Filmaren helburua, beraz, ez da Argentinako egoera nazioartean ezagutaraztea, askok esan duten bezala. 
Ez, inondik inora. Argentinako jendeak badaki zer gertatzen ari den bere herrian, eta beste herrialdeetako jendeak ere baditu horren antzeko arazoak bere etxean. Filmaren soinu nahasketak Madrilen egin genituen orain sei hilabete, eta horretan ari ginela, Sevillako langile batzuen protesta ekintza ikusi genuen. Errebuelta antzeko horrek Argentina gogorarazi zidan, krisi ekonomikoak gogorren astindu gintuenean, horrelaxe hasi baitzen jendea kalera ateratzen. Zer kontatuko diot nik orduan Sevillako jendeari? Argentinako egoera ezagutzea baino, ikusleak bere gertuko egoeren aurrean zer jarrera hartu birritan pentsatzea nahi dut. Argentinan gertatzen dena hedabideen bidez jakin dezakete; beren bizitzari buruz hausnartzeko abagunea, ordea, ez dute maiz izaten, eta nik hori berori eskaini nahi diet. 
Kluba krisitik salbatzeko lanean jarraitu ala kasino bat altxatzeko erosi nahi duen enpresari saldu erabaki behar dute bazkideek. Erabaki hori hartzeko egiten duten batzarrean aukera biak dituzte mahai gainean, baina azkenean, saltzea erabakitzen dute. 

Buenos Airesko Avellaneda auzoko Juventud Unida de Llavodoll klubean oin hartu nuen filma egiteko, eta klub horren etorkizuna argitu gabe dago oraindik. Argentinan astialdiari begirako klub andana dago, krisi ekonomikoak jota gehienak, baina denek egin dute jarraitzeko apustua. Klub zehatz bati beharrean, jendarteari begiratu diot filmean. Iruditzen zait jendea bere herria saltzeko prest dagoela, eta horrek kezkatzen nau. Arriskutik libratzeko edo, beren burua, beren herriaren memoria historikoa jartzen ari dira arriskuan. Horregatik aldatu nuen Juventud Unida de Llavodoll klubeko istorioa, eta nirea propioa egin. 

Istorio errealagoa kontatu nahi izan duzu, nolabait esatearren? 
Bai, hori da. Hamazortzi urteko gazte idealista banintz bezala jokatzen dudala usteko dute askok. Baina mundua aldatu ezin bada ere, hobe daitekeela pentsatzen dut, eta horren alde borrokatzea zilegi da. Filma ondo bukatuz gero botazioa klubaren alde lan egiteko prest dauden bazkideek irabaztea, emango luke dena ondo doala, eta hori ez da erreala. Mundua hobetu daiteke baina horretarako gogor egin behar da lan, ez da ergelkeria bat, baina egun, jende askok beste alde batera begiratzea nahiago du. 
«Sigue el baile en la tierra que nací» («Dantzatzen jarraitzen dute jaio nintzen herrian») dioen kantua da filmean entzuten den azkena; Argentinak aurrera jarraitzen duela aditzera ematen du. 
Filma ikusi duten askok nostalgikoa dela esaten dute, etorkizunari itxaropentsu begiratu beharrean, nostalgia puntu batekin begiratzen diola. Baina filma egitean nire asmoa, behintzat, ez zen hori. Abestia Uruguaiko talde batena da ez dut izena gogoratzen, berehala desagertu baitzen eta oraindik dantzatzeko asko geratzen dela dio. 

El hijo de la novia filmaren estilo antzekoa du Luna de Avellaneda-k, hots, drama eta komedia uztartzen ditu. Gehiegizko dramatizazioa ekiteko erabiltzen al duzu umorea? 

Bi arrazoirengatik sartzen dut umorea nire filmetan. Hasteko, ni horrelakoxea naiz, barre egitea gustatzen zait. Niretzat zinema areto bat barrezka ari den jendez lepo ikustea izugarria da. Drama ala komedia bat egin aukeratu behar banu, komedia aukeratuko nuke, ezbairik gabe. Baina zorionez genero biak film bakarrean emateko aukera daukat. Bestalde, El hijo de la novia eta Luna de Avellaneda, umore ukiturik ez balute, jasan ezineko pelikulak izango liratekeela uste dut. Gertatzen zaizkigun ezbeharrez barre egitea ez da bekatu, arazoak beti dira eramangarriagoak umorearekin hartuz gero, eta nik horretarako joera dut. 

El mismo amor, la misma lluvia eta El hijo de la novia filmetan bezala, Ricardo Darin aktoreak egiten du pertsonaia nagusiaren papera Luna de Avellaneda-n. Oraingoan, baina, gainerako pertsonaiek indar handiagoa dute filmaren kontakizunaren bilakaeran. Pelikula «korala» egin duzula esan dute zinema adituek. Zer dela-eta egin duzu aldaketa hori? 

Familiarik ez zuen gizon baten istorioarekin hasi nintzen (El mismo amor, la misma lluvia filma). El hijo de la novia pelikulan pertsona taldearen kontzeptua sartu nuen, eta Luna de Avellaneda-n norberak maitasunez aukeratzen duen familia soziala hartu dut zutabe nagusi gisa. Garrantzi handia eman diot lagunen arteko harremanari, eta hori lantzeko, ezinbestekoa izan da pertsonaia gehiago sartzea eta haiei ere beren tartea ematea. 
Iragan maiatzaren 20an estreinatu zenuen Argentinan, eta sekulako arrakasta izan zuen. 

Juventud Unida de Llavodoll moduko klubek elkarte bat sortu dute. Jendeari begiak zabaldu dizkio filmak, elkarri batzeko eta borroka bide komuna abiatzeko balio izan die. 
